
AUTORITETI I KONKURRENCËS 
KOMISIONI I KONKURRENCËS 

 
 

VENDIM 

Nr. 790, Datë 15.04.2021  

“Mbi autorizimin e përqendrimit të realizuar nëpërmjet krijimit të një ndërmarrje të 
përbashkët me funksione të plota, nga Magna Metalforming GmbH  dhe LG Electronics Inc.” 

 
Komisioni i Konkurrencës me pjesëmarrjen e: 

 

 

 

Në mbledhjen e tij të datës 15.04.2021, shqyrtoi çështjen me: 

Objekti: Autorizimi i përqendrimit të realizuar nëpërmjet krijimit të një ndërmarrje të 
përbashkët me funksione të plota, nga Magna Metalforming GmbH dhe LG 
Electronics Inc. 

 
Baza Ligjore: Nenet 2, 10-12, neni 24, germa d, dhe nenet 53-64 të ligjit nr. 9121, datë 

28.07.2003 “Për mbrojtjen e konkurrencës”, i ndryshuar; Rregullorja “Për 
zbatimin e procedurave të përqendrimit të ndërmarrjeve”; Udhëzimi “Për 
formën e njoftimit të përqendrimit”; Formulari i njoftimit të përqendrimit dhe 
Udhëzimi “Mbi procedurat e thjeshtuara për trajtimin e disa përqendrimeve”.  
 

Komisioni i Konkurrencës, pas shqyrtimit të relacionit të Sekretarit të Përgjithshëm si dhe raportit 
të Drejtorisë së Analizës dhe Metodologjisë së Tregjeve, mbi njoftimin e përqendrimit të realizuar 
nëpërmjet krijimit të një ndërmarrje të përbashkët me funksione të plota, nga Magna Metalforming 
GmbH dhe LG Electronics Inc. 
 

VËREN SE : 

Transaksioni dhe procedura 
Pranë Autoritetit të Konkurrencës, është depozituar njoftimi lidhur me krijimin e një ndërmarrje 
të përbashkët me funksione të plota, nga Magna Metalforming GmbH dhe LG Electronics Inc.  

Pala 1: LG Electronics INC (LGE), shoqëri e themeluar sipas ligjeve të Koresë dhe objekti i 
veprimtarisë së shoqërisë është të prodhojë dhe të shesë makineri dhe pajisje elektronike, elektrike 
dhe të komunikimit; të prodhojë, shesë dhe të japë me qera pajisje software dhe hardware, pajisje 

transmetimi, të komunikimit satelitor, rrjete të komunikimit, rrjete audio/video etj, pajisje optike, 
përfshirë edhe kamerat etj.  

LG Electronics Inc., nuk ka filial të regjistruar në Shqipëri por realizon të ardhura nëpërmjet 
aktiviteteve në fushën e zbavitjes në shtëpi (Home Entertainment), pajisjeve shtëpiake dhe 
rregulluesve të ajrit (H&A). 

Pala 2: Magna Metalforming GmbH (Magna), shoqëri me përgjegjësi të kufizuar, e themeluar 
sipas ligjeve të Austrisë. Objekti i shoqërisë është zhvillim, modelim, prodhim, montim në fabrikë 
dhe tregtim i kallëpeve metalike dhe produkteve të tjera për automjete; prodhim dhe tregtim i 
formave dhe kallëpeve të derdhura në metal; ofrim i shërbimit të përpunimit automatik të të 
dhënave dhe teknologjinë e informacionit, analizë të sistemeve dhe përpunim i të dhënave në 
funksionin e një qendre elektronike te përpunimit të të dhënave dhe menaxhimit të kontabilitetit te 
grupit; blerje, ndërtim dhe administrim i pasurive të patundshme etj. 

Magna nuk ka degë apo filial në Shqipëri dhe nuk realizon të ardhura në mënyrë direkte apo 
indirekte në vend. 

Ndërmarrja e përbashkët (JV) do të jetë një shoqëri aksionare, me seli në Kore. Emri i 
përkohshëm i saj do të jetë LG Magna e-Powertrain Co.,Ltd, dhe shoqëria e re  do të merret me 
shitjen  e sistemeve e-Drive dhe sistemet inverter të automjeteve në Kore dhe Japoni.  

Më datë 23 dhjetor 2020 palët kanë nënshkruar dy marrëveshje “Marrëveshje e ndërmarrjes së 
përbashkët” dhe “Marrëveshje për shitblerje aksionesh”. 

Marrëveshja për ndërmarrjen e përbashkët është nënshkruar nga LG Electronics INC dhe Magna 
Metalforming Gmbh dhe në ditën e kësaj marrëveshje LGE pranon të ndajë një nga bizneset e saj, 
“Biznesin e Gjelbër”,  pasuritë e të cilit përfaqësohen nga Filiali LG Elektronics Nanjing Vechicle 
Components Co. Ltd në Kore dhe LG Electronics Vechicle Components LLC ne Shtetet e 
Bashkuara të Amerikës. Në të njëjtën ditë, shoqëria Magna Metalforming Gmbh, nëpërmjet 
marrëveshjes për shitblerje aksionesh (MSHBA) do të jetë përfituese e 49% të aksioneve të 
ndërmarrjes së re. Marrëveshja për ndërmarrjen e përbashkët parashikon riorganizim horizontal 
nëpërmjet ndarjes së pasurisë së Biznesit të Gjelbër nga bizneset e tjera të LG Electronics INC dhe 
vertikal, nëpërmjet krijimit të filialeve të reja. 

Ndërmarrja e re që do të krijohet do të ketë dy filiale, në Kore dhe SHBA, të cilat do të përfaqësojnë 
pasuritë respektive te Biznesit të Gjelbër në këto dy shtete. Ndërmarrja e re, bashkë me filialet, do 
të jetë plotësisht funksionale dhe e pavarur, e mbështetur nga palët në marrëveshje. Për shkak të të 
drejtave strategjike të vetos së Magna-s, JV-ja do të kontrollohet bashkërisht nga Magna dhe LGE. 

Referuar marrëveshjeve dhe pasqyrave financiare të palëve në marrëveshje, transaksioni plotëson 
kriteret e përcaktuara në nenin 10 dhe 12 të ligjit nr. 9121, datë 28.07.2003 “Për mbrojtjen e 
konkurrencës”, i ndryshuar dhe si i tillë kërkohet autorizimi nga Komisioni i Konkurrencës. 

Vlerësimi i konkurrencës              

Sipas nenit 3, pika 7, të ligjit nr. 9121, datë 28.07.2003 “Për mbrojtjen e konkurrencës”, i 
ndryshuar, si edhe Udhëzimit nr.76, datë 07.04.2008 “Për përcaktimin e tregut përkatës”, treg 
përkatës i produktit u konsiderua tregu i pjesëve të automjeteve, sistemet e-Drive dhe sistemet 

Inverter për automjetet elektrike dhe hibride, por duke qenë se transaksioni nuk do të ketë asnjë 
ndikim në tregun shqiptar si edhe duke iu referuar praktikave të Komisionit Evropian në çështje të 
ngjashme, tregu përkatës i produktit do të lihet i hapur dhe treg përkatës gjeografik do të 
konsiderohet territori i Republikës së Shqipërisë. 

Transaksioni i synuar është krijimi i një ndërmarrje të përbashkët me funksione të plota, e 
kontrolluar bashkërisht nga Magna Metalforming GmbH dhe LG Electronics Inc. 

LG Electronics nuk është prezentë në Shqipëri nëpërmjet degëve apo filialeve, por realizon të 
ardhura nëpërmjet shitjes indirekt (nëpërmjet furnitorëve) të pajisjeve elektroshtëpiake, të 
argëtimit dhe kondicionimit të ajrit. Shoqëria Magna Metalforming GmbH nuk operon  në tregun 
shqiptar dhe nuk realizon të ardhura në këtë treg. 

Shoqëria e re (JV) do të funksionojë në tregun e pajisjeve të sistemeve e-Drive të automjeteve dhe 
përqendrimi nuk do të krijojë mbivendosje ose marrëdhënie të rrjedhës së sipërme apo të poshtme 
midis aktiviteteve  të palëve në nivel kombëtar dh për këto arsye, transaksioni nuk do të sjellë asnjë 
ndryshim dhe nuk do të ketë asnjë ndikim në tregun shqiptar. 

PËR KËTO ARSYE: 

Komisioni i Konkurrencës, në  bazë  të nenit  24, shkronja d dhe nenit 56 pika 1 të ligjit nr. 9121, 
datë 28.07.2003 “Për mbrojtjen e konkurrencës”,  i ndryshuar,  

VENDOSI: 

1. Të autorizojë përqendrimin e realizuar nëpërmjet krijimit të një ndërmarrje te përbashkët 
me funksione të plota, nga Magna Metalforming GmbH  dhe LG Electronics Inc.  

2. Ngarkohet Sekretari i Përgjithshëm për njoftimin e palëve dhe dërgimin e vendimit pasi të 
bëhen pagesat që parashikon rregullorja “Për caktimin e shpenzimeve për ndjekjen e 
procedurave pranë Autoritetit të Konkurrencës”. 

    Ky vendim hyn në fuqi menjëherë.  
 

KOMISIONI I KONKURRENCËS 

